
Kirish. Umumjahon globallashuv jarayonlari natijasida dunyoning ijtimoiy-iqtisodiy 

taraqqiyoti jadal rivojlana boshladi. Bu esa insoniyatning tabiiy resurslarga bo‘lgan ehtiyoji 

tobora oshib borishi, oziq-ovqat xavfsizligi va iqlim o‘zgarishlariga ta’sir o‘tkazdi. Ekologik 

muammolar insoniyatning hayot ta’minotini yaratishdagi azaliy tajriba va an’analarini 

o‘rganish, tabiatning ozuqa zanjirida muvozanatni saqlash hamda ishlab chiqarishni ilg‘or 

texnologiyalar bilan uyg‘unlashtirishni taqozo qilmoqda.  

Qishloq xo‘jaligini intensiv taraqqiyotini ta’minlash, oziq-ovqat xavfsizligi hamda 

kafolati masalalari BMTning Oziq ovqat va qishloq xo‘jaligi tashkiloti (FAO) hamda “Ming yillik 

rivojlanish dasturlari”da ham muhim ustuvor yo‘nalish sifatida belgilab berilgan.  

Mavzuga oid adabiyotlar tahlili. Hozirgi davrda xalqimizning ma’naviy-ruhiy 

tiklanishi uning muqaddas zaminimizga, tabiatga bo‘lgan munosabati bilan chambarchas 

bog‘liqdir. O‘zbekiston Respublikasi Prezidenti Shavkat Mirziyoyevning ta’biri bilan 

ifodalaganda: “Tabiat bilan uyg‘un bo‘lishga intilib yashagan ajdodlarimizning tajribasiga 

tayanishimiz zarur”[1:156].  

Dehqonchilik madaniyati - dehqonchilikni yuritishning dehqonchilik qonun-qoidalari va 

agrotexnologiya meʼyorlariga muvofiqligi darajasi bo‘lib, ushbu tushuncha keng maʼnoda 

jamiyatda dehqonchilik yuritish darajasini bildiradi, tor maʼnoda dehqonchilik bilan 

shugʻullanadigan insonning dehqonchilikka oid bilim va tajribalari hamda uni qoʻllash 

mahorati, malakasini anglatadi. Jamiyat taraqqiyotidagi har bir muayyan davrning oʻziga xos 

dehqonchilik madaniyati mavjud va bu madaniyat asrlar davomida vorisiylik asosida boyib va 

yangilanib boradi. Uning paydo boʻlishi va rivojlanib borishi jamiyatning ishlab chiqaruvchi 

kuchlari, ayniqsa sanoat ishlab chiqarishi va fan-texnika taraqqiyoti bilan chambarchas bogʻliq.  

Dehqonchilik milliy madaniyatining tarixiy ildizlari o‘zbek xalqining xo‘jalik-madaniy 

an’analaridan qishloq xo‘jaligining bugungi taraqqiyotida foydalanish dolzarb ahamiyat kasb 

etmoqda. Ammo, dehqonchilik madaniyati va xo‘jalik-madaniy an’analarning rivojlanishiga 

doir masalalar tizimli ravishda o‘rganilmaganligi ham ayni haqiqat.  Darhaqiqat, xalqimiz 

qadimdan dehqonchilikni munosib ravishda e’zozlab kelgan. 

Dehqonchilik an’analari va marosimlari o‘zbek  xalqi  etnografiyasida  nisbatan kam 

o‘rganilgan mavzudir. Ayniqsa, Janubiy O‘zbekiston o‘zbek-larining dehqonchilik an’analari 

misolida  ushbu  dolzarb  va  amaliy  ahamiyatga  molik  muammo  hozirgacha  yetarlicha ilmiy 

tadqiq  etilmagan. 

Ko‘xna tariximiz  va  ma’naviyatimizning  ilk  yozma  manbai bo‘lgan “Avesto” kitobida 

yerga ishlov berish, dehqonchilik  bilan  shug‘ullanish  eng  ezgu  va  savob  ishlardan  biri  

ekanligi ta’kidlanadi[2.].  

“Vendidod”ning uchinchi faslida yozilishicha, “Axuramazda yerga yaxshi, sog‘lom urug‘ 

sepishdan ortiq savob ish yo‘q deydi”. Tangrining bu aytganlariga amal qilish, o‘n ming yasna 

matnlarini o‘qib ibodat etish yoki yuzlab jonivorlarni qurbonlikka so‘yishdan afzal hisoblangan. 

“Olam go‘zalligi dehqonchilikdan”  deyilgan “Vendidod”da. “Kimki urug‘ qadabdi, u odamiylikka 

imon keltiradi, yagona shu yo‘lgina haqiqat bo‘lib, qolgani savobdir”.  

Yana bir fasl bashoratida bunday deyiladi: “Bug‘doy o‘stira boshlansa, devlarni ter 

bosadi; sovurilgan bug‘doy tayyor bo‘lsa, devlar zaiflashib qoladi. Un tayyor bo‘lgach, devlar 

nola-yu fig‘on chekishadi. Devlarni mag‘lub etish uchun xonadonda hamisha unli ovqat bo‘lishi 

https://doi.org/10.47390/SP1342V3I11Y2023N08

lozim. Bu ovqatni odamlar yegandan so‘ng, devlar juda qizishib ketadi va qocha 

boshlashadi”[3:86]. 

Yuqorida ta’kidlangan fikr-mulohazalar qadimiy dehqonchilik udum va marosimlari 

to‘g‘risida ma’lumot berish bilan  birga azaliy dehqonchilik an’analari tarixini tahlil qilishda 

ham muhim manba bo‘lib xizmat qiladi. 

Tadqiqot metodologiyasi. Maqolada O‘zbekistonda gaz-oltingugurt sanoatining 

yuzaga kelishi va uning rivojlanish tarixi (Qashqadaryo viloyati misolida) ni yoritib berishda 

analiz va sintez, tizimlilik, mantiqiylik, kompleks yondashuv, qiyosiy tahlil, dialektik usullaridan 

foydalanildi. 

Tahlil va natijalar. Markaziy Osiyoning qomusiy olimi Abu Rayhon Beruniy o‘zining 

“Qadimgi xalqlardan qolgan yodgorliklar” nomli asarida ajdodlarimizning yil fasllari bilan 

bog‘liq ravishda o‘tkaziladigan dehqonchilik marosimlari va bayramlari to‘g‘risida qiziqarli 

ma’lumotlar berilgan. Ayniqsa, allomaning Navro‘z bayrami udumlari va uning tarixi, 

shuningdek, “Mehrjon”, “Chiri”, “Umri”, “Xovardminik”, ya’ni “Qovoq bayrami” to‘g‘risidagi 

fikrlari muhimdir[4:280-282].                        

O‘rta Osiyoga islom dini kirib kelgach, har bir kasb-hunarning maxsus risolalari tuzilib, 

ularda har bir kasbning qonun-qoidalari va ular sig‘inadigan pirlar haqidagi ma’lumotlar diniy 

ruhda bayon etilgan[5.].  

O‘lkamizga turli maqsadlarda kelgan sayyohlar va harbiylar ham o‘zbek xalqining 

dehqonchilikka doir urf-odatlari va marosimlarini ilmiy jihatdan o‘rganish bo‘yicha umumiy 

tarzda bo‘lsa-da, bir qator ishlarni amalga oshirishgan. 

Ayniqsa, O‘rta Osiyo Rossiya tomonidan bosib olinib,  Buxoro xonligi podsho Rossiyasi 

tobeligiga o‘tgach, rus tadqiqotchilari o‘zbek xalqining milliy qadriyatlari, shu jumladan, 

dehqonchilik urf-odatlari va an’analariga ham e’tiborni  qaratishgan. Shunday tadqiqotlar 

natijasi o‘laroq o‘zbek xalqi an’analari va udumlariga bag‘ishlangan asarlar yuzaga kelgan. 

Podsho hukumati o‘zining mustamlakachilik siyosatini yuritish maqsadida O‘rta Osiyo 

mintaqasi to‘g‘risida ilmiy asoslangan ma’lumotlarga ega bo‘lish uchun bu o‘lkaga maxsus 

bilimli kishilarni yuborgan. Albatta, ular dastavval podsho xukumati siyosiy niyatlarini 

ro‘yobga chiqarish, ya’ni uzoq davrga mo‘ljallangan mustamlakachilik siyosatini amalga 

oshirishga intilganlar. Ammo ular orasidagi ilm-fan fidoyilari o‘lkamiz aholsining tarixi va 

etnografiyasiga oid ko‘plab qiziqarli ma’lumotlarni yozib qoldirishgan[6.]. 

Muallif A.A.Divayev  ХХ asr  boshlarida shamolni to‘xtatish bilan bog‘liq ravishda 

o‘tkazilgan “Choy momo” marosimi to‘g‘risida qiziqarli ma’lumot yozib qoldirgan[7:1-11]. 

Ushbu maqola shamolni to‘xtatish marosimi to‘g‘risida umumiy ma’lumot berish bilan bugungi 

transformatsiya (o‘zgarish) holatlarini xolisona aniqlashda muhimdir. 

Yuqoridagi manbalar tahlilidan shunday xulosa chiqarish mumkinki, qadim 

zamonlardan to XX asrning boshlarigacha bo‘lgan davr mobaynida ushbu mavzu yuzasidan 

yetarlicha mukammal tadqiqotlar yaratilmagan. Faqatgina ba’zi  mualliflar  bu mavzuni 

o‘rganish jarayonida ushbu mavzuning ba’zi jixatlarigagina to‘xtalib o‘tishgan, xolos[8.]. 

Ushbu dolzarb mavzuni atroflicha teran yoritish va to‘plagan ma’lumotlarni to‘ldirish 

maqsadida “Turkestanskiy sbornik” majmuasi hamda “Etnograficheskoye obozreniye”, 

“O‘zbekistonda ijtimoiy fanlar”, “O‘zbekiston tarixi”, “Fan va turmush”, “Moziydan sado”, “Turon 

tarixi” kabi jurnallarda chop etilgan tarixiy - etnografik ma’lumotlardan ham foydalanish 

mumkin.  

Qilingan ilmiy tahlillar shuni ko‘rsatadiki, mavjud manbalar  dehqonchilik urf-odatlari 

va marosimlari  haqida zarur etnografik ma’lumotlarni beradi. 

 Milliy mafkuramiz singdirilayotgan hozirgi davrda ma’naviy qadriyatlarning tiklanishi 

dehqonchilikka doir urf-odatlar va marosimlar mavzusini milliy g‘oyamiz yo‘nalishi nuqtai 

nazaridan maxsus tadqiqot obyekti sifatida yanada chuqur ilmiy o‘rganishni taqozo qilmoqda.  

Mavzuning asosiy masalalarini yoritishda Qadimgi davr va o‘rta asrlar yozma manbalari: 

jumladan, tariximizning ilk yozma manbai “Avesto” kitobi va o‘rta asr Sharq mutafakkirlari – 

Abu Rayhon Beruniy, Narshaxiy kabi buyuk allomalarning asarlari muhim manba bo‘lib xizmat 

qildi.  

Dala etnografik materiallari bevosita axborotchilar bilan o‘tkazilgan suhbatlar va 

shaxsiy kuzatishlar asosida to‘planadi. Material to‘plashda tadqiqotchi tomonidan mavzuni 

kompleks o‘rganish maqsadida tuzilgan kengaytirilgan dasturdan foydalanish muikin. Bu 

dastur dehqonchilik marosimlari va ular bilan bog‘liq turli rasm-rusumlar haqidagi 

ma’lumotlarni yanada teranroq yoritishga yordam beradi, albatta.  

Dehqonchilik madaniyatining yuksalishida dehqonchilik moddiy-texnika bazasi — 

mehnat qurollarining takomillashuvi va fan yutuqlarining dehqonchilikka joriy qilinishi hal 

qiluvchi oʻrinda turadi. Tarixan olganda omoch, plug, traktor, hosilni yigʻib oladigan 

kombaynlarning yaratilishi, fan-texnika, jumladan seleksiya yutuqlari dehqonchilikda katta 

yuksalishlarni taʼminladi va dehqonchilik madaniyatini yangi darajaga koʻtardi. 

Muhokama. Axborotchilarning aksariyati xalq urf-odat va udumlarini yaxshi biluvchi 

keksalardan iborat bo‘lib, ulardan olingan ma’lumotlar muammoni chuqur va har tomonlama 

yoritish imkonini beradi. Mavzuni yoritishda dala etnografik ma’lumotlari ma’lum tartibga 

solinadi, haqqoniyligi tekshirib ko‘riladi, arxiv hujjatlari, tegishli manbalar va adabiyotlar bilan 

qiyoslanadi hamda ilmiy tahlil qilinadi. Bu ma’lumotlarning ilmiy qimmati shundan iboratki, 

dehqonchilik marosimlari doirasida o‘tkaziladigan urf-odat va rasm-rusumlar hamda ularning 

kelib chiqishi haqidagi manbalar faqat keksa avlod xotirasida muhrlanib, saqlanib ajdodlardan 

avlodlarga o‘tmoqda. Shuning uchun ham axborotchilar ma’lumotlari dehqonchilik an’analari 

jarayoni  har tomonlama mujassamdir. Turli so‘rovlar va yozma manbalar asosida 

etnosotsiologik tadqiqotlarni jalb etgan holda muammoga har tomonlama kompleks  

yondashuv ham ilmiy tadqiqot  imkoniyatlarini yanada kengaytiradi.  

Ushbu mavzuni har tomonlama batafsil tahlil qilish maqsadida Respublika MDA, 

Qashqadaryo va Surxondaryo viloyatlari Davlat arxivi jag‘armalaridan (1-jamg‘aria, 1-ro‘yxat), 

muzeylar va O‘rta Osiyoda 1924-1926 yillarda o‘tkazilgan aholi ro‘yxati materiallaridan, shu 

bilan birga o‘zbek xalqining an’anaviy xo‘jalik urf-odat va marosimlariga oid tadqiqotlardan 

ham foydalanish mumkin. Yuqori darajadagi dehqonchilik madaniyati insonning 

dehqonchilikning asosiy qonunlari talablariga muvofiq faoliyatini - tuproq hosildorligini 

saqlash va oshirish, almashlab ekish qoidalariga amal qilish; seleksiya va urugʻchilik ishlarini 

bilish va tashkil qilish, serhosil navlarning sifatli urugʻligini ekish; har bir ekinga xos 

agrotexnologiyani qoʻllash; tuproqqa toʻgʻri ishlov berish; sifatli urugʻlikni belgilangan 

muddatlarda ekish, ekinlarni sifatli parvarish qilish; oʻgʻitlardan toʻgʻri va unumli foydalanish; 

barcha agrotexnologik tadbirlarni optimal muddatlarda oʻtkazish; dehqonchilikni 

mexanizatsiyalash, kimyolashtirish, oʻsimliklarni himoya qilish tizimini toʻgʻri tashkil qilish; 

mehnatni iqtisodiy ragʻbatlashtirishni talab qiladi[9]. Bundan tashqari Oʻrta Osiyo va xususan 

Oʻzbekistonda dehqonchilikning asosiy turi boʻlgan sugʻorma dehqonchilik sharoitlarida 

yerlarning meliorativ holatini yaxshilash va sugʻorish madaniyatini egallash muhim oʻrinda 

turadi.  

Xulosa. Xulosada shuni alohida ta’kidlash lozimki, O‘zbekistonda dehqonchilik 

madaniyatining rivojlanishi qadimiy tarixga borib taqaladi. Xususan, sug’orma 

dehqonchilikning rivojlanishi davlat va jamiyatning taraqqiyotida hal qiluchi ahamiyatga ega 

bo‘lgan. Shu jumladan, etno-tarixiy manbalar Janubiy O‘zbekiston aholisining dehqonchilikka 

oid urf-odat va marosimlarini xolisona, haqqoniy hamda hozirgi  davr talablari asosida teran 

yoritishga yaqindan yordam beradi. 

